REZIME RADA

Magistarski rad pod naslovom «Uticaj organizacijskih i ličnih faktora na nivo zadovoljstva poslom zaposlenika u bosanskohercegovačkim preduzećima» kandidatkinje Suade Mujić urađen je na 189 stranica. U toku istraživanja korišteno je 158 bibliografskih jedinica, od kojih je jedna trećina sa anglo-saksonskog govornog područja i napisana je od strane vodećih autoriteta iz oblasti koja je predmet istraživanja. Pored uvoda, zaključka, korištene literature i priloga, magistarski rad je četvorodjelno strukturiran i sadrži  14 slika, 37 grafikona  i 18 tabela.U radu se polazi od toga da je istraživanje fenomena zadovoljstva poslom rezultiralo  identificiranjem mnoštva faktora koji determiniraju stavove ljudi prema poslu koji obavljaju. Svi ovi faktori su svrstani u dvije kategorije: jednu grupu čine oni koji se tiču organizacija i prirode posla, a drugu oni faktori koji se odnose na lične karakteristike samih zaposlenika. Razmatranje i analiza prirode i intenziteta uticaja organizacijskih i ličnih faktora na nivo zadovoljstva poslom u bosanskohercegovačkim preduzećima posebno je važno ako se uzme u obzir da je  bosanskohercegovačka nacionalna kultura, po nekim od svojih elemenata, znatno bliža kolektivističkim nego individualističkim kulturama te da je u Bosni i Hercegovini proces postratne tranzicije doveo je do masovnog otpuštanja zaposlenika kao jedne od osnovnih mjera restrukturiranja, te uvažavjući  negativne implikacije svjetske ekonomske krize po zaposlenost, čime je u bosanskohercegovačkim preduzećima dodatno narušen sistem vrijednosti. U radu je postavljena i potvrđena sljedeća naučna hipoteza: organizacijski faktori imaju primaran, a lični faktori sekundaran uticaj na nivo zadovoljstva poslom zaposlenika u bosanskohercegovačkim  preduzećima. Uvažavajući  definisani predmet istraživanja i istraživačku hipotezu, na temelju teorijskih rezultata istraživanja, kroz radne vrijednosti i stavove prema poslu,  uzroke zadovoljstva poslom, mjerenja i ograničenja zadovoljstva poslom i empirijskih rezultata istraživanja utvrđen je uticaj  prirode i intenziteta organizacijskih i ličnih faktora na nivo zadovoljstva poslom zaposlenika u bosanskohercegovačkim preduzećima, te identificirani faktori koji imaju primaran uticaj na zadovoljstvo poslom zaposlenika u ovim preduzećima.U teorijsko-metodološkom smislu doprinos provedenog istraživanja ogleda se u slijedećem: (1) Koncizno su utvrđene teorijske osnove i specifičnosti zadovoljstva poslom, pri čemu je akcenat stavljen na identificiranje i analiziranje najznačajnijih stavova prema poslu; (2) Utvrđene su teorijske i metodološke pretpostavke primjene različitih metoda i tehnika razvijenih u svrhu mjerenja zadovoljstva poslom i ukazano je na njihov značaj u procesu ispitivanja zadovoljstva poslom; (3) Identificirane su razlike u izboru indikatora za mjerenje zadovoljstva poslom u svijetu i ustanovljena ograničenja u procesu komparacije nivoa zadovoljstva poslom u različitim zemljama;  (4) Detaljno je rasvijetljena priroda uticaja organizacijskih i ličnih faktora na zadovoljstvo poslom;

S aplikativnog aspekta doprinos provedenog istraživanja sadržan je u slijedećem: (1) Ustanovljeno je da  uloga i važnost ljudskih resursa za izgradnju konkurentnosti u bosanskohercegovačkim preduzećima još uvijek nije adekvatno prepoznata; (2) Identificirano je trenutno stanje zadovoljstva poslom u bosanskohercegovačkim preduzećima; (3) Utvrđeni su specifičnosti i efekti uticaja organizacijskih i ličnih faktora na zadovoljstvo poslom bosanskohercegovačkih zaposlenika; (4) Primjenom AHP metode (Expert Choice Pro 9.5) na prikupljenim empirijskim podacima, dokazano je da organizacijski faktori zadovoljstva poslom imaju primaran, a lični faktori sekundaran uticaj na zadovoljstvo poslom zaposlenika u bosanskohercegovačkim preduzećima, što može biti značajn input menadžerima pri kreiranju poslovne politike i donošenju odluka u ovim preduzećima.
